
Vendim nr.41, datë 05.02.2020
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vitore Tusha,

Anëtare e Gjykatës  Kushtetuese 

Marsida Xhaferllari, 
Anëtare e          “
“


Fiona Papajorgji,
Anëtare e          “
“

në datën 05.02.2020 mori në shqyrtim paraprak kërkesën me nr. 41 Akti, që i përket:

KËRKUESE:
SHOQËRIA “BANKERS PETROLEUM ALBANIA LTD”          

SUBJEKT I INTERESUAR:


DEGA E  DOGANËS DURRËS 
OBJEKTI:
Shfuqizimi si i papajtueshëm me Kushtetutën i vendimit  00-2017-2243, datë 19.07.2017 të Kolegjit Administrativ të Gjykatës së Lartë. 
BAZA LIGJORE:
Nenet 41, 42, 131/1/f, 132/1 dhe 134/1/i të Kushtetutës; nenet 6 dhe 13 të KEDNj-së;  ligji nr. 8577, datë 10.02.2000 “Për organizimin dhe funksionimin e Gjykatës Kushtetuese”, i ndryshuar.


Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:

I


1. Kërkuesja, shoqëria “Bankers Petroleum Albania LTD”, ushtron aktivitetin e saj për kryerjen e operacioneve të hidrokarbureve naftënxjerrëse. Ajo është paraqitur te subjekti i interesuar, Dega e Doganës Durrës, për të deklaruar veprimet e saj tregtare për periudhën 01.02.2014-30.06.2014, duke paguar paraprakisht, sipas detyrimeve ligjore, edhe taksën e karbonit, edhe taksën e qarkullimit për produktin gazoil. 

2. Kërkuesja, bazuar në nenin 249 të Kodit Doganor, i është drejtuar me disa shkresa subjektit të interesuar, duke kërkuar rimbursimin e shumave të paguara, pasi pretendon se taksa e karbonit dhe ajo e qarkullimit për produktin gazoil nuk përbëjnë detyrim ligjor. Dega e Doganës Durrës ka refuzuar rimbursimin e kërkuar, arsye për të cilën kërkuesja i është drejtuar Gjykatës Administrative të Shkallës së Parë Durrës me kërkesëpadi me objekt detyrimin e subjektit të interesuar të korrigjojë deklaratat doganore dhe të njohë si detyrime të përjashtuara taksën e karbonit dhe atë të qarkullimit, si dhe rimbursimin e shumave të paguara në masën prej 622.686.180 lekësh. 
 
3. Subjekti i interesuar, gjatë gjykimit në shkallë të parë, ka kërkuar nxjerrjen jashtë juridiksionit gjyqësor të çështjes në fjalë. Gjykata Administrative e Shkallës së Parë Durrës, me vendimin nr. 42, datë 01.06.2017, ka vendosur rrëzimin e kësaj kërkese. 

4. Kundër vendimit të lartpërmendur ka paraqitur ankim të veçantë subjekti i interesuar dhe Kolegji Administrativ i Gjykatës së Lartë në dhomë këshillimi, me vendimin nr. 00-2017-2243, datë 19.07.2017, ka vendosur prishjen e vendimit nr.42, datë 01.06.2017 të Gjykatës Administrative të Shkallës së Parë dhe nxjerrjen e çështjes jashtë juridiksionit gjyqësor. 
II
5. Kërkuesja i është drejtuar Gjykatës Kushtetuese (Gjykata), duke pretenduar shfuqizimin e vendimit të Kolegjit Administrativ të Gjykatës së Lartë, pasi ai ka cenuar të drejtën e saj për një proces të rregullt ligjor në këto drejtime:

5.1. Është cenuar e drejta e aksesit në gjykatë, pasi vendimi i Gjykatës së Lartë që ka nxjerrë çështjen jashtë juridiksionit gjyqësor, ka keqinterpretuar dhe keqzbatuar dispozitat ligjore të Kodit Doganor. 
5.2. Pagesa e detyruar e taksave dhe kundërshtimi për rimbursimin e tyre kanë cenuar edhe të drejtën për një proces të rregullt administrativ. 
5.3. Vendimi për nxjerrjen e çështjes jashtë juridiksionit gjyqësor cenon parimin e detyrimit dhe të kujdesit për zgjidhjen e konfliktit gjyqësor. 
III

Vlerësimi i Kolegjit

6. Kolegji vlerëson të theksojë fillimisht se prej datës 16 korrik 2018 Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.

A. Për legjitimimin e kërkueses
7. Kolegji vëren se sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe lirive themelore të parashikuara nga Kushtetuta, mund të vërë në lëvizje Gjykatën Kushtetuese. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.

8. Kolegji vlerëson se kërkuesja, si individ, legjitimohet ratione personae, në kuptim të neneve 131/1/f, 134/1/i dhe 134/2 të Kushtetutës, sepse ka qenë palë në procesin gjyqësor, për të cilin është dhënë vendimi objekt kundërshtimi në Gjykatën Kushtetuese.

9. Lidhur me legjitimimin ratione temporis, bazuar në nenin 71/a, pika 1/b, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, afati për paraqitjen e ankimit kushtetues individual është 4 muaj nga konstatimi i cenimit të së drejtës. Ndryshimi ligjor për zbatimin e afatit 4-mujor për paraqitjen e kërkesës ka filluar të zbatohet në datën 01.03.2017. 

10. Kolegji thekson se nenet 142, pika 1 dhe 146, pika 2, të Kushtetutës parashikojnë detyrimin për arsyetimin e vendimeve gjyqësore dhe për shpalljen publikisht të tyre në çdo rast.

11. Nga aktet bashkëlidhur kërkesës, Kolegji konstaton se vendimi i Kolegjit Administrativ të Gjykatës së Lartë është i datës 19.07.2017, kurse kërkesa në Gjykatën Kushtetuese është depozituar nga kërkuesja me postë në datën 09.07.2019. 


12. Në rastin në shqyrtim Kolegji vlerëson se kërkuesja nuk ka pretendime për mosnjoftimet nga ana e Gjykatës së Lartë dhe duke qenë se nuk ka paraqitur prova në lidhje me momentin e marrjes dijeni efektive dhe njohjes me arsyetimin e vendimit të kundërshtuar të Gjykatës së Lartë, si datë e fillimit të afatit ligjor të lartpërmendur do të konsiderohet data e këtij vendimi. 

13. Në vështrim të rrethanave të mësipërme, Kolegji çmon se kërkesa drejtuar Gjykatës Kushtetuese është paraqitur pas kalimit të afatit 4-mujor të parashikuar nga nenet 71/a, paragrafi 1, shkronja “b” dhe 86/3 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar. Për këtë arsye, kërkuesja nuk legjitimohet ratione temporis për vënien në lëvizje të juridiksionit kushtetues.

14. Nisur nga sa më lart, Kolegji arrin në përfundimin se kërkesa e paraqitur nuk plotëson kriteret ligjore për kalimin për shqyrtim në seancë plenare. 
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.

